
პოზიცია
პანდემიის ფონზე, გარემოს მდგომარეობის  შესახებ
გარემოსდაცვითი ექსპერტების შეფასებით, კორონავირუსის პანდემიის ერთერთი ძირითადი  მიზეზი კლიმატის ცვლილება და ეკოლოგიური ბალანსის დარღვევაა, რაც ძირითადათ ადამიანის საქმიანობითაა გამოწვეული. მათივე კვლევებით ცხოველებიდან ადამიანებზე ვირუსების გაზრდილი გადაცემა (ზოონოზური დაავადებები) და გარემოში მიმდინარე ცვლილებები ერთმანეთთან მჭიდრო კავშირშია. 

კლიმატის ცვლილება 21-ე საუკუნეში გლობალური ჯანდაცვისათვის ყველაზე დიდ საფრთხეს წარმოადგენს. გაეროს გარემოსდაცვითი პროგრამის ფარგლებში (UNEP) გახშირებული ზოონოზური ინფექციების წარმოქმნის და შემდგომში მოსახლეობაში ეპიდემიის სახით (ესპანური, SARS, ღორის გრიპი, ებოლა, ზიკა, დასავლეთ ნილის ციება და ახლა უკვე კოვიდ-19) გავრცელების მიზეზების შესწავლისათვის ჩატარებულმა გლობალურმა კვლევებმა (გერმანია, საფრანგეთი, დიდი ბრიტანეთი ბელგია, ჰოლანდია, შვეიცარია, აშშ, ჩინეთი, სამხრეთ აფრიკა და კენია), აჩვენა რომ მე-20 და 21-ე საუკუნეებში  პანდემიები შემთხვევითი არაა და მათი წარმოშობის მიზეზი ადამიანის მიერ ეკოლოგიური წონასწორობის სისტემურ რღევევაა, რაც გამოიხატება: 
· სოფლის მეურნეობის ინტენსიურ არამდგრად განვითარებაში და ექსტენსიურ მიწათმოქმედებაში;
· ცხოველთა სამყაროს არარაციონალურ გამოყენებასა და ექსპლუატაციაში;
· ბუნებრივი რესურსების არამდგრად გამოყენებაში, ურბანიზაციის მაღალ ტემპში; 
· კლიმატის ცვლილებაში.
მთელი რიგი ქვეყნების მიერ, კორონავირუსის გავრცელების წინააღმდეგ მიღებული მკაცრი შემზღუდავი ზომების გამო (სამრეწველო ობიექტების გაჩერება და მოსახლეობის კარანტინის რეჟიმში გადაყვანა), ჰაერის ხარისხის გაუმჯობესება მხოლოდ მოკლევადიანი და მოჩვენებითი ეფექტია. აშკარაა, რომ კრიზისის შემდეგ, ეკონომიკური გაჯანსაღების პროცესში მივიღებთ სათბური გაზების (CO2, NO2 CH4) უფრო მეტ მოცულობით გაფრქვევას.  გარდა ამისა, დასათვლელი და შესაფასებელია მიწის ზედაპირზე დაგროვებული ის სამედიცინო ნარჩენები (სამედიცინო პერსონალის და პაციენტების დამცავი საშუალებები) რომლებიც  პანდემიასთან ბრძოლის პირობებში მივიღეთ.
აქვე ავღნიშნავთ, იმასაც რომ ის ფინანსური რესურსი, რაც მსოფლიომ უკვე დახარჯა და რასაც კიდევ დახარჯავს პანდემიასთან გამკლავების თვალსაზრისით, გაცილებით მეტია, ვიდრე  ეპიდემიების წარმოქმნისა და გავრცელების საწინააღმდეგოდ მიმართული პრევენციული ღონისძიებებისა და მდგრადი განვითარების გრძელვადიანი სტიმულირებისათვის საჭირო თანხები. 
გვესმის რა, რომ ეკონომიკური ურთიერთობები შეუძლებელია გარემოზე ზემოქმედების გარეშე, კლიმატის, ენერგეტიკის, სოფლის მეურნეობის, ჯანმრთელობის დაცვისა  და ურბანისტიკის  სფეროში მომუშავე არასამთავრობო ორგანიზაციები  და ექსპერტები საქართველოს მთავრობას მოვუწოდებთ, რომ დაიწყოს მუშაობა ქვეყნის პოსტ პანდემიური ეკონომიკური განვითარების ისეთი სტრატეგიის შემუშავებაზე, რომელიც დამყარებული იქნება არა მხოლოდ ეკონომიკურ სარგებელზე, არამედ მდგრადი განვითარების მიზნებზე (SDG)  და ორიენტირებული დღევანდელი და მომავალი თაობების ძირითადი მოთხოვნილებების დაკმაყოფილებაზე (დაფუძნებული გარემოს დაცვაზე, ბუნებრივი სიმდიდრეების გონივრულ გამოყენებაზე),  რაც შემდგომში ძირეული რეფორმების სახით ლოგიკურად აისახება ეკონომიკურ სექტორებში, რომელთა განვითარება ერთმანეთზე მჭიდროდ არის გადაჯაჭვული. მგ. ტყის ეკოსისტემების სიჯანსაღეზეა დამოკიდებული სოფლის მეურნეობის, ჰიდროენერგეტიკის, ტურიზმისა და ეკონომიკის სხვა სექტორების განვითარება. 
მთავრობა ყურადღებით უნდა მოეკიდოს ისეთი სექტორების განვითარების ღონისძიებების გეგმების შემუშავებას როგორიცაა:
1. მდგრადი ენერგეტიკა (ჰიდროსურსების გარდა, ასათვისებელია ქარისა და მზის ენერგიების პოტენციალი, გეოთერმული წყლის მარაგები);
2. წყლის გონივრული გამოყენება (წყლის მენეჯმენტი, სააუზო პრინციპების დანერგვა, წყლის და წვიმის გამწმენდი სისტემები, შიდა წყლის ლანდშაფტი);
3. მიწათსარგებლობა, მიწის მართვა (ორგანული სოფლის მეურნეობა, ურბანული ტყეები და პარკები, ტყეების განაშენიანება);
4. სუფთა ტრანსპორტი (ალტერნატიული საწვავი, საზოგადოებრივი ტრანსპორტი, ჰიბრიდული და ელექტრო სატრანსპორტო საშუალებები);
5. ენერგოუსაფრთხოება (ენერგიის მიწოდების წყაროები: ქვანახშირი, ნავთობპროდუქტები, ბუნებრივი აირი, ბიომასა, ჰიდრორესურსები); 
6. ბიომრავალფეროვნება (გარემოს დაბინძურება, გადამეტებული მოპოვება, შემოყვანილი სახეობები, საარსებო გარემოს დეგრადაცია);
7. სანაპირო ზონის ინტეგრირებული მართვა (ზღვის რესურსების მდგრადი გამოყენების დაგეგმვა);
8. წიაღის რაციონალური, მდგრადი მოპოვება, სამთო სამუშაოებისას თანამედროვე/ინოვაციური ტექნოლოგიების გამოყენება.
პოსტ პანდემიური პერიოდის ეკონომიკური სტრატეგიის შემუშავებისას, მთავრობა გულისყურით მოეკიდება ჩვენ პოზიციას და დღევანდელი და მომავალი თაობების კეთილდღეობის მიზნით გაითვალისწინებს წარმოდგენილ შეთავაზებებს.
https://earthobservatory.nasa.gov/images/146362/airborne-nitrogen-dioxide-plummets-over-china
https://energyandcleanair.org/whats-next-for-the-energy-sector-in-chinas-battle-against-air-pollution/
https://www.unenvironment.org/news-and-stories/story/coronaviruses-are-they-here-stay
https://news.un.org/en/story/2020/04/1061082

